
Упершыню пра гэты зборнік «Вянок» 
мы пачулі ад сябра музея, вядомага бе-
ларускага тэлежурналіста канала АНТ 
Аляксандра Мацяса, які, у сваю чаргу, да-
ведаўся пра яго ад Ларысы Маторынай, 
дырэктара Дзяржаўнага музея А. М. Гор-
кага (Ніжні Ноўгарад, Расія). Мы адразу 
звязаліся з калегамі, але, на жаль, па тэх-
нічных прычынах атрымаць інфармацыю 
пра кнігу не змаглі. У ліпені гэтага года 
супрацоўніца музея Максіма Горкага Але-
на Агафонава прымала ўдзел у святочных 
імпрэзах, арганізаваных Дзяржаўным 
літаратурна-мемарыяльным музеем Яку-
ба Коласа. Але знайшла час і разам з ды- 
рэктарам беларускага музея Ірынай Ма-
цяс завітала ў госці ў музей Багдановіча.

Неўзабаве пасля вяртання А. Агафо-
навай у Ніжні Ноўгарад мы атрымалі ін-
фармацыю пра «Вянок» М. Багдановіча. 
Такім чынам, сёння месцам захавання 
кнігі з’яўляецца муніцыпальная бюджэт- 
ная ўстанова культуры «Дзяржаўны 
ордэна Пашаны музей А. М. Горкага». 
Кніга паступіла ў фонды музея 17 ка-
стрычніка 1968 года праз закупку (але 
кошт сімвалічны) ад Пешкавай Надзеі 
Аляксееўны, нявесткі Максіма Горкага, 
жонкі яго адзінага сына Максіма. Пасля 
прыёму ў фонды кніга атрымала нумар 
захавання, а пазней нумар па Дзяржка-
талогу Расійскай Федэрацыі (на жаль, 
на сённяшні момант сайт каталога неда-
сяжны для беларусаў). 

Захаванасць кнігі сведчыць пра тое, 
што ёю актыўна карысталіся, бо воклад-
ка пацёртая, забруджаная, верхні і ніж-
ні лісты яе адарваны ад кніжнага блока, 
старонкі кнігі пажаўцелі, забруджаны, 
абтрапаны. На кнізе няма аўтографаў,  

дароўных ці ўладальніцкіх надпісаў, 
якія маглі б даць дадатковую інфарма-
цыю. Маюцца штампы, яны, на думку 
супрацоўнікаў ніжагародскага музея, 
маглі быць зроблены з адбітка штампа 
маскоўскага музея-кватэры А. М. Гор-
кага, якім маркіравалі мемарыяльныя 
прадметы, у прыватнасці фатаграфіі, да-
кументы, часткова друкаваныя матэры-
ялы. На штампах праглядаюцца літары 
«А. П.», якія азначаюць «Аляксей Пеш-
каў», верагодна, кніга паходзіць з улас-
най бібліятэкі Максіма Горкага. 

Пра тое, што кніга беларускага пісьмен- 
ніка магла быць у яго рускага калегі, мы 
ведаем з перапіскі Адама Багдановіча  
з Максімам Горкім. У лісце ад 12 ліпе-
ня 1925 года Адам Ягоравіч піша сябру: 
«…Максім [Багдановіч — І.М.] у 13 ці 
14 годзе пісаў вам і верагодна пасылаў 
кніжку сваіх вершаў. Ці не захаваўся  
ў вас яго ліст? Ці не дадзіце Вы пра яго 
ці яго вершы караценькага водгуку?  
Беларусы былі б вельмі ўзрадаваны…» 
У адказ на гэты ліст М. Горкі піша з 
Сарэнта 4 жніўня 1925 года: «Максім  
не пісаў мне, і кнігі сваёй не дасылаў». 
Радкі з ліста Аляксея Максімавіча на дзе-
сяцігоддзі спынілі пошук у гэтым кірун-
ку аўтографаў і кнігі М. Багдановіча.

І, як паказала жыццё, дарэмна. У 2018 го- 
дзе пры падрыхтоўцы сумеснага выдання 
«М. Горкі і А. Багдановіч: сяброўства, на-
роджанае на берагах Волгі», прысвечана-
га 150-годдзю з дня нараджэння класіка 
рускай літаратуры, намеснікам дырэк-
тара Інстытута сусветнай літаратуры 
Дар’ей Маскоўскай у Архіве А. М. Горкага 
(Масква, Расія) быў выяўлены рукапіс-
ны сшытак М. Багдановіча з перакладамі 

ўласных вершаў на рускую мову. Сшы-
так не трапіў да М. Горкага, захоўваўся  
ў архіве таварыства «Знание», верагодна, 
таму такі адказ атрымаў Адам Багдановіч 
ад сябра. А вось з кнігай сітуацыя больш 
складаная, М. Горкі мог забыць пра збор-
нік беларускіх вершаў, улічваючы велі-
зарны аб’ём карэспандэнцыі, якую яму 
дасылалі. 1913—1914 гг. — гэта час вялікіх 
падарожжаў рускага пісьменніка, калі ён 
пасля працяглага пражывання на Капры 
вярнуўся ў Расію, знаходзіўся пад нагля-
дам паліцыі, жыў у Фінляндыі і Санкт-
Пецярбургу, займаўся актыўнай літара-
турнай і выдавецкай дзейнасцю.

Вядома, што М. Горкі меў багатую біб- 
ліятэку, ва ўспамінах Адам Багдановіч 
згадваў, што падчас жыцця ў Ніжнім 
Ноўгарадзе паміж імі ішло пэўнае спа-
борніцтва па фарміраванні ўласных 
фондаў з «каштоўных, важных і рэдкіх 
выданняў». Праз некалькі гадоў такое 
спаборніцтва было ўжо немагчыма, як 
піша Адам: «…он меня перешиб числом 
книг, красотой переплетов и ценностью 
своей библиотеки». Даследчыкі жыцця 

і творчасці М. Горкага, праўда, удаклад-
няюць, што «ён любіў кнігі, збіраў іх, 
даражыў імі, але шмат надзвычай рэдкіх 
кніг раздарыў тым, каму яны падабаліся, 
каму былі, на яго погляд, больш патрэб-
нымі». Шмат кніг перадаў пісьменнік  
у розныя бібліятэкі, вялікую частку кніг 
атрымала ў спадчыну яго нявестка — 
Надзея Пешкава.

У 2004 годзе прадстаўнікі Аўкцыён-
нага дома «Гелас» паведамілі аб букіні-
стычным стрынгу, дзе сярод лотаў была 
і калекцыя кніг з асабістай бібліятэкі  
Н. А. Пешкавай. Эксперты пісалі аб рэд-
кіх выданнях канца XVIII — пачатку  

XX стст., якія ўяўлялі сабою мастацкую 
і калекцыйную каштоўнасць, мелі гіста-
рычнае і культурнае значэнне. На наша 
шчасце, зборнічак вершаў геніяльнага 
беларускага паэта Максіма Багдановіча 
«Вянок» (1913 г.) ужо знаходзіўся на за-
хаванні ў ніжагародскім музеі. 

Ірына МЫШКАВЕЦ, 
вядучы навуковы супрацоўнік 

Літаратурнага музея 
Максіма Багдановіча

Вялікая Айчынная вайна многіх дзяцей пакінула 
сіротамі. На дапамогу прыйшла дзяржава. Адкры-
валіся дзіцячыя дамы, якія трымалі непаўналет-
ніх на поўным забеспячэнні. 

Такі дом з’явіўся ў лістападзе 1947 года і ў вёсцы 
Трышын Брэсцкага раёна. Узначальваў яго Іван Анд- 
рэевіч Брыкун. Тэрыторыя дома, які размяшчаўся  
ў двух будынках, займала 14 га. Тут былі сажалка, вя-
лікі сад. У Брэсцкім дзіцячым доме № 2 выхоўваліся 
дзеці ад 3 да 17 гадоў з усёй Беларусі. Яны заканчвалі 
7 класаў, а затым ішлі ў вучылішчы, каб атрымаць ра-
бочыя прафесіі.

12 кастрычніка 1954 года выхаванцы дома напісалі 
Якубу Коласу ліст, дзе прасілі дазволіць прысвоіць 
установе яго імя. У лісце ад 18 кастрычніка пісьменнік 
даў згоду.

«Тэлеграма.
Уручыць 4 лістапада.
Мінск. Акадэмія навук.
Якубу Коласу.
Сардэчна дзякуем за Ваш ліст. Аблвыканкам хадай-

нічае перад Вярхоўным Саветам БССР аб прысваен-
ні Вашага імені нашаму дзіцячаму дому. Віншуем Вас  
з днём нараджэння і наступаючым святам Кастрыч-
ніка. Жадаем Вам добрага здароўя і многіх год жыцця 
на карысць народа.

Выхаванцы і супрацоўнікі Брэсцкага дзіцячага дома».
Указам Прэзідыума Вярхоўнага Савета БССР ад  

29 студзеня 1955 года Брэсцкаму дзіцячаму дому № 2 
было прысвоена імя пісьменніка. Якуб Колас і выха-
ванцы пачалі перапісвацца. Класік напісаў сіротам  
14 лістоў. 

Ліст першы, 24 лютага 1955 года
«Дарагі Канстанцін Міхайлавіч! Мы з радасцю паве-

дамляем Вам, што наша просьба аб прысваенні наша-
му дзіцячаму дому Вашага слаўнага імені задаволена.

На днях мы атрымалі Указ Прэзідыума Вярхоўна-
га Савета БССР ад 29 студзеня 1955 года, якому былі  

вельмі, вельмі рады. Гэты дзень у нашай памяці за-
станецца навечна. Яго мы будзем кожны год адзна-
чаць — гэта будзе наша штогадовае дзіцячае свята. 
Мы ўжо з вялікім гонарам называем сябе выхаванцамі- 
коласаўцамі.

Пра Вас, паважаны Канстанцін Міхайлавіч, мы 
ўжо многа ведаем. Многа прачыталі вашых цудоўных 
кніг. Мы з вялікай любоўю ўжо аформілі створаны  
ў дзіцячым доме куток. У ім знаходзіцца ўсё, звязанае 
з прысваеннем дзіцячаму дому Вашага слаўнага імені.

Наш дзіцячы дом ужо заказаў новую пячаць, штамп 
і шыльду. Мы з нецярплівасцю чакаем, калі яны будуць 
зроблены. На іх жа будзе напісана дарагое нам імя Яку-
ба Коласа».

Ліст чацвёрты, 8 красавіка 1955 года
«Мы з вялікай радасцю і гонарам за наш дзіцячы дом 

паведамляем Вам, што Вашы лісты, Вашы дзве фата-
графіі і 7 Вашых кніг мы атрымалі. Вялікі, вялікі дзякуй 
Вам за Ваш падарунак нам.

Родны наш Канстанцін Міхайлавіч! Мы хочам 
бліжэй пазнаёміцца з ВАМІ, хочам больш расказаць  
аб нашым жыцці. І з гэтай мэтай мы ўсе рашылі  

паслаць да Вас сваіх прадстаўнікоў, сваіх дэлегатаў.  
Мы даўно ўжо выдзелілі ад сябе для паездкі да Вас на-
шых коласаўцаў: Жмянько Колю, Круглей Олю, Сяпіча 
Валодзю, Дзярдзюк Надзю, Грышчук Лізу. Яны прыедуць 
да Вас разам з дырэктарам нашага дзіцячага дома Іва-
нам Андрэевічам Брыкуном у суботу 16 красавіка.

Мы разумеем, што ў Вас вельмі многа работы, што 
Вы вельмі заняты, але мы вельмі, вельмі просім Вас,  
дарагі Канстанцін Міхайлавіч».

Дэлегацыя з 5 найлепшых вучняў на чале з дырэк-
тарам І. А. Брыкуном знаходзілася ў Мінску 4 дні, а 16  
і 17 красавіка пабывала ў пісьменніка дома Канстанцін 
Міхайлавіч падарыў дзіцячаму дому фотаапарат, шах-
маты, 25 кніг. Некаторыя з іх былі з аўтографамі.

Выхаванцы вельмі запрашалі Якуба Коласа ў госці 
да сябе.

Ліст пяты, 19 ліпеня 1955 года
«Спяшаемся Вам паведаміць, што ў нас у горадзе  

Брэсце з 22 па 26 ліпеня будзе праходзіць абласное свя-
та выхаванцаў дзіцячых дамоў нашай вобласці.

Дарагі Канстанцін Міхайлавіч! Мы пераканаўча 
просім Вас прыехаць да нас у госці. Вы будзеце ў нас га-
наровым госцем на нашым абласным свяце. Калі Вам не 
цяжка, просім прыехаць да нас 24 ліпеня. Запрашальны 
білет на наша абласное свята мы Вам высылаем у гэ-
тым лісце».

Якуб Колас абяцаў выхаванцам прыехаць да іх ле-
там, але моцна захварэў і 13 жніўня 1956 года памёр. 
На цырымонію пахавання ў Мінск ездзіла і дэлегацыя 
дзіцячага дома.

Брэсцкі дзіцячы дом № 2 існаваў з 1947 года да  
1959 года. За гэты час там адвучыліся больш за 800 ча-
лавек. Затым дзіцячы дом быў рэарганізаваны ў Брэсц- 
кую школу-інтэрнат, а ў 1965-м — у санаторную  
школу-інтэрнат для дзяцей, хворых на скаліёз. 

Ганна ЯСКОВІЧ,
выхавальніца Брэсцкай санаторнай 

школы-інтэрната
Фота даслана аўтарам

Адзін «Вянок» і два Максімы

«Дарагі Канстанцін Міхайлавіч!»

Супрацоўнікі Літаратурнага музея Максіма Багдановіча працягваюць 
святкаванне 110-годдзя адзінага прыжыццёвага зборніка вершаў «Вянок». 

Мы вельмі радуемся кожнай новай-старой знойдзенай кнізе, пашырэнню інфар-
мацыі пра ўжо вядомыя зборнікі, а таксама чакаем ад чытачоў газеты дапамогі 
ў нашай навукова-пошукавай працы. Хацелася б пазнаёміць з кнігай, пра якую 
мы ўжо ведалі пэўны час, але без падрабязнасцей. Магчыма, святкаванне юбілею 
якраз і стала нагодай для таго, каб даведацца больш пра яшчэ адзін «Вянок»  
М. Багдановіча, выдадзены ў Вільні, у 1913 годзе. Пакуль гісторыя яго даволі за-
блытаная і не ўсе таямніцы падарожжаў кнігі раскрыты, але… мы ўжо на шляху. 

Якуб Колас з выхаванцамі дзіцячага дома.

Фатаграфія А. Я. Багдановіча з дароўным надпісам М. Горкаму на адвароце. 

